
ტესტი დაწყებითი საფეხურის მასწავლებელთათვის 

ივლისი, 2024

შემდეგ გვერდზე გადასასვლელად და უკან დასაბრუნებლად  
შეგიძლიათ გამოიყენოთ კლავიატურაზე არსებული ღილაკები 

ქართული ენა და ლიტერატურა
ი ნსტ რ უქცი ა

თქვენ წინაშეა საგამოცდო ტესტის ელექტრონული ბუკლეტი.

ტესტი ორი ნაწილისგან შედგება - საგნობრივი ცოდნა და აკადემიური უნარები.

ტესტის მაქსიმალური ქულაა 53.

ტესტში წარმოდგენილი დავალებები, ფორმატის თვალსაზრისით, სხვადასხვაგვარია. ყურადღებით წაიკითხეთ თითოეული დავალების ინსტრუქცია, კარგად გაიაზრეთ,

რა მოგეთხოვებათ დავალების შესრულებისას და შემდეგ აირ ჩიეთ ან დაწერეთ პასუხი.

გაითვალისწინეთ: 

• თუ სწორ პასუხთან ერთად არასწორ პასუხსაც მიუთითებთ, ქულას ვერ მოიპოვებთ.

• თუ პასუხის გაცემისას დაარღვევთ თანამედროვე ქართული სალიტერატურო ენის ნორმებს, დაგაკლდებათ ქულა.

ტესტზე სამუშაოდ გეძლევათ 4 საათი. 

გისურვებთ წარმატებას!

საგნობრივი ცოდნა 

(1) 1. ქვემოთ ჩამოთვლილთაგან რომელი კომპოზიტია წარმოდგენილი მართებული ფორმით? 

 

ა) არე-მარე 

ბ) კვალ და კვალ 

გ) დაძმური 

დ) ნელნელა 

(1) 2. რომელ წინადადებაში არ არის გამოყენებული დამხმარე მეტყველების ნაწილი? 

 

ა) ორ წელში შენობის რეკონსტრუქცია დასრულდება. 

ბ) წინათ ევროპული უნივერსიტეტები ვაჟებს იღებდნენ სტუდენტებად. 

გ) ამჟამად უნივერსიტეტებიცა და კოლეჯებიც იღებენ როგორც ქალებს, ისე ვაჟებს. 

დ) ახლა უნივერსიტეტები უკვე დიდ კომპანიებთანაც თანამშრომლობენ.  

(1) 3. ქვემოთ ჩამოთვლილ წინადადებებში დაშვებულია სხვადასხვა შეცდომა. რომელში ვხვდებით თემის ნიშნის არასწორ 

ჩანაწერს? 

 

ა) სპორტსმენი წრეს არტყავს სტადიონს.  

ბ) ნინომ დავალება გადააწერია კლასელს. 

გ) საინიციატივო ჯგუფმა წერილი მიწერა მუნიციპალურ სამსახურს.  

დ) კატეგორიულად ვუარყოფ, რომ ეს ხელმოწერა ჩემია.   

(1) 4. ქვემოთ მოყვანილ მაგალითებში რომელ სიტყვას აქვს მხოლოდ პრეფიქსი ან მხოლოდ სუფიქსი? 

 

I. წერილი 

II. უფხო 

III. სახმო 

IV. საშლელი 

 

ა) მხოლოდ I-სა და IV-ს; 

ბ) მხოლოდ I-ს; 

გ) მხოლოდ II-სა და III-ს;  

დ) მხოლოდ II-ს.   

(1) 5. რომელ წინადადებაშია ქვემდებარე გადმოცემული სახელზმნის (საწყისის) ფორმით? 

 

ა) ზღვის ღელვისთვის ყურადღება არ მიმიქცევია. 

ბ) გუშინ დილას  ღელვამ  მოიმატა. 

გ) გუშინ დილას ყველა ზღვის ღელვაზე ლაპარაკობდა. 

დ) გუშინ დილას ზღვამ ღელვა დაიწყო.  

(1) 6. ჩამოთვლილთაგან რომელში უსწრებს დამოკიდებული წინადადება მთავარს? 

 

 

ა) ყველა, ვინც მზადაა, ხვალ დილას დაიწყებს მუშაობას. 

ბ) დედა დღესაც იქ მუშაობს, სადაც ოცი წლის წინ. 

გ) ვინ მოყვარესა არ ეძებს, იგი თავისა მტერია. 

დ) ექიმმა გადაწყვიტა, პაციენტისათვის ვიტამინები გამოეწერა. 

(1) 7. დაადგინეთ შესაბამისობა წარმოდგენილ წინადადებებსა და სტილისტიკური ხარვეზების ტიპებს შორის. პასუხების 

ფურცელზე მოცემულ ცხრილში წინადადებათა აღმნიშვნელ ასოს მიუწერეთ შესაბამისი ნომერი. გაითვალისწინეთ, 

ზოგიერთი პასუხი (წინადადების ტიპი) მეორდება. 

 

ა) მეზობლებმა ანის არასასიამოვნო სიურპრიზი მოუწყვეს.               1. კალკი 

ბ) დირექტორმა დაპირება სისრულეში მოიყვანა.                                  2. პარონიმია 

გ) დამთვალიერებელმა ექსპონენტს სურათი გადაუღო.                      3. ატროფია 

დ) ზაზამ უყურადღებობის წყალობით შეცდომა დაუშვა.                                                                                                  

(1) 8. აწარმოეთ ზედსართავი სახელის – ტკბილი – ოდნაობითი და უფროობითი ხარისხის ფორმები. 

(2) 9.  იპოვეთ მოცემულ წინადადებაში დაშვებული შეცდომა და განმარტეთ, რა უნდა იცოდეს მასწავლებელმა, რომ არ 

დაუშვას ანალოგიური შეცდომა. 

 

 

დამთვალიერებელი მოხიბლა რემბრანდტის სურათმა, რომელიც ახლახან შემოსულიყო დარბაზში.  

(8) 10. ქვემოთ მოცემულ წინადადებებში დაშვებულია რამდენიმე მორფოლოგიური თუ სინტაქსური შეცდომა. ამოიწერეთ 

შეცდომები, მიუთითეთ სწორი ფორმები და განმარტეთ, რის ცოდნაა საჭირო, რომ ანალოგიური შეცდომები არ 

დავუშვათ.  

გაითვალისწინეთ, რომ სწორად დაწერილი სიტყვის მცდარი ფორმით შეცვლის შემთხვევაში დაგაკლდებათ ქულა. 

 

 

ასპარეზობაში მონაწილე ძიუდოისტის გამარჯვებულად გამოცხადებას უმეტესობა ჟიურის წევრებისა დაეთანხმნენ და 

შესაბამისმა ოფიციალურმა პირმაც ჩემპიონს მედალი ჩამოკიდა. ძიუდოისტი გასასვლელისკენ გაემართა, უნდოდა, მისი 

სიხარული ოჯახის წევრებისთვის და გულშემატკივრებისთვის გაეზიარებინა. მწვრთნელს კი ჯილდოდ ოქროდან 

დამზადებული თასი გადასცეს.   

(1) 11. ჩამოთვლილთაგან რომელ წინადადებაში არ არის სტილისტიკური ხარვეზი? 

 

ა) არანაირი გასასამართლებელი საბუთი არ გიშველის. 

ბ) ამდენი ხანია ველოდები და კავშირზე არ გამოსულა. 

გ) გურამი ნინოს დაემოწმა და თავდებშიც ჩაუდგა.  

დ) მუნიციპალური სამსახური საგანგებო რეჟიმით მუშაობს.   

(1) 12. ქვემოთ მოცემულთაგან რომელშია მართებული თანმიმდევრობით ჩამოთვლილი ზმნის – გადაუწერინებია – 

გრამატიკული კატეგორიები? 

 

ა) ზმნისწინი / ქცევის ნიშანი / ფუძე / კონტაქტის ნიშანი / თემის ნიშანი / მწკრივის ნიშანი 

ბ) ზმნისწინი / კონტაქტის ნიშანი / ფუძე / ქცევის ნიშანი / მწკრივის ნიშანი / თემის ნიშანი  

გ) ზმნისწინი / პირის ნიშანი / ფუძე / ქცევის ნიშანი / თემის ნიშანი / მწკრივის ნიშანი 

დ) ზმნისწინი / ფუძე / ქცევის ნიშანი / პირის ნიშანი / თემის ნიშანი / მწკრივის ნიშანი 

(1) 13. ჩამოთვლილთაგან რომელ წინადადებაშია დაშვებული შეცდომა? 

 

ა) ჩვენი მეზობელი ნინო მამა გიორგის მრევლია. 

ბ) ომის დროს უდანაშაულო ადამიანები იხოცებიან. 

გ) ბებია პატარა თეონას ძილის წინ ზღაპარს მოუყვა. 

დ) ეს ქუჩა ინჟინერ ანდღულაძის სახელობისაა. 

(1) 14. სიტყვა აპოლოგეტი ნიშნავს: 

 

ა) რაიმე მიმართულების მიმდევარს, რომელსაც აკლია შემოქმედებითი დამოუკიდებლობა. 

ბ) პირს, რომელიც აღფრთოვანებით ასხამს ხოტბას  ვინმეს.  

გ) პირს, რომელიც ზედმიწევნითი სიზუსტით, ყველაფერს დეტალურად იძიებს. 

დ) რაიმე იდეის, მოძღვრების მომხრეს, თავგამოდებულ დამცველს. 

15. წაიკითხეთ ნაწყვეტები ლინდა მალალი ჰანთის მოთხრობიდან „თევზი ხეზე“ და  შეასრულეთ 15.1. – 15.7. დავალებები: 

*** 

– ელი, წერ თუ არა? – მეკითხება მისის ჰოლი, – კარგი, რა, შენ ხომ შეგიძლია! 

მისის ჰოლი ოხრავს: 

– კარგი, რა, მხოლოდ ერთგვერდიანი დახასიათების დაწერას გთხოვ. ეს იმისთვისაა საჭირო, რომ ახალმა 

მასწავლებელმა გაგიცნოთ. ამდენ ხანს რომ არ გეხატა, სამუშაო უკვე დამთავრებული გექნებოდა. თუ შეიძლება, 

სახატავი გვერდზე გადადე. 

შერცხვენილი ჩემს ნახატს დავალების ცარიელი ფურცლის ქვეშ ვაცურებ. ნახატზე ქვემეხიდან ჭურვს მესვრიან, რაც, 

დარწმუნებული ვარ, სკოლაში სიარულზე ადვილიც იქნებოდა და ნაკლებად მტკივნეულიც. 

– მიდი, – მეუბნება მასწავლებელი, – უბრალოდ მოინდომე. 

ბოლო შვიდ წელიწადში შვიდი სკოლა გამოვიცვალე და ყველგან ერთი და იგივე ხდება. დავალების შესრულებას მთელ 

ჩემს ენერგიას ვახმარ, ისინი კი მეუბნებიან, რომ საკმარისად არ ვინდომებ. ჩემი ნაწერი ძალიან არეულია, ბევრ შეცდომას 

ვუშვებ. 

კლასელებს ისევ თავი მოვაბეზრე. ხმამაღლა ოხრავენ. ალბათ ჰგონიათ, რომ მათი სიტყვები ჩემამდე არ აღწევს: 

ჭირვეული, სულელი, უიღბლო, არანორმალური. 

მისის ჰოლი, როგორც წესი, ასეთი დავალებების თავიდან არიდების საშუალებას მაძლევს ხოლმე. თუმცა, ეს თემა ახალი 

მასწავლებლისთვისაა და ალბათ მნიშვნელოვანია, ყველამ დაწეროს. 

ფანქარს ვიღებ. ალბათ ჰგონია, დავნებდი, მაგრამ უცებ მერხზე ჯღაბნას ვიწყებ. 

– ელი, რას აკეთებ? 

წრეებს ვხატავ, ზემოთ – მოზრდილებს, ქვემოთ კი – პატარებს. ტორნადოს ჰგავს. ნეტა ჩემი შინაგანი სამყაროს დახატვა 

ხომ არ მინდა?.. 

*** 

– აბა, ყურადღება, ფანტასტიკურებო, დაიკავეთ ადგილები! – მოგვმართავს ჩვენი ახალი მასწავლებელი, მისტერ 

დენიელსი, – დღეს წიგნებზე ვისაუბრებთ, კითხვა ძალიან მიყვარს და ჩემს საყვარელ რამდენიმე წიგნზე გიამბობთ. 

მისტერ დენიელსს დიდი სიამოვნებით ვუსმენ, მაგრამ მე რომ მთხოვოს წიგნის წაკითხვა, იგივე იქნება, კიბორჩხალას 

სთხოვოს ჩოგბურთის თამაში.  

მისტერ დენიელსს ბლოკნოტები უჭირავს: 

– პატარა სიურპრიზი მაქვს თქვენთვის. ყველას გადმოგცემთ ბლოკნოტს. ის თქვენი დღიური იქნება, რომელშიც 

ყოველდღე დაწერთ. 

ო, არა. ოღონდ ეს არა!.. 

– ხანდახან თემას მოგცემთ, თქვენს ნაწერებს კი არ გავასწორებ, არასდროს! 

რაო? 

– ასე რომ, ნიშნებს არ დაგიწერთ. შეგიძლიათ, თქვენს თავზე დაწეროთ, სპორტზე, რომელიმე ქვეყანაზე, წიგნზე, 

რომელიც მოგწონთ ან არ მოგწონთ. ნებისმიერ რამეზე. 

არ გაგვისწორებს? ნებისმიერ თემაზე? დაუჯერებლად მეჩვენება. 

– მხოლოდ ორიოდე წესია. 

აჰ, რა თქმა უნდა, წესები. 

– აუცილებლად უნდა დაწეროთ რამე. მე ხშირად დაგიწერთ ერთ-ორ წინადადებას პასუხად. 

მისტერ დენიელსი ბლოკნოტებს გვირიგებს. ჩემი ყვითელია, ჩემი საყვარელი ფერი. 

– ახლა გადაშალეთ ბლოკნოტები და პირველი ჩანაწერი გააკეთეთ. შეეცადეთ, თქვენი თავი დაახასიათოთ. ეს თქვენი 

დღიურია და კარგი იქნება, თუ საკუთარი თავის წარდგენით დაიწყებთ. არ აქვს მნიშვნელობა, ამას რა ფორმით 

გააკეთებთ.  

ყველა მხრიდან ფანქრის ფხაჭუნის ხმა ისმის. 

დიდ, სამგანზომილებიან კუბს ვხატავ, რომელსაც შავად ვაფერადებ. მან თქვა, ნებისმიერი რამის გაკეთება 

შეგიძლიათო. მეორე დღეს მისტერ დენიელსს ჩემი დღიური აქვს გადაშლილი. 

– დაგპირდით და არ ვაპირებ, რამე შევასწორო. მხოლოდ მაინტერესებს, ელი, თუ წინააღმდეგი არ ხარ, აგვიხსნა, რატომ 

დახატე შავი კუბი. შავი ფერი მოგწონს, თუ სხვა რამის თქმა გინდოდა? ნებისმიერი პასუხი მისაღებია. 

– ბნელი ოთახია. 

– აჰ, და რატომ დახატე ბნელი ოთახი? 

– ჩვენზე უნდა ყოფილიყო რამე.  

– ბნელი ოთახი შენთან რა კავშირშია, ელი? – მშვიდი და სასიამოვნო ხმა აქვს. 

– ბნელ ოთახში ვერავინ დამინახავს, – ჩუმად ვამბობ. 

ჩემს შავ კუბს დაჰყურებს. მერე ჩაახველებს და ისევ მე მიყურებს. 

– კარგი, გმადლობ გულწრფელობისთვის, ელი. 

გულზე მეშვება. გაბრაზებული არ არის. 

– ელი, – აგრძელებს უცებ, – შეგიძლია, მითხრა, რატომ გინდა, არ დაგინახონ? 

– ჩემი აზრით, უფრო ადვილი იქნებოდა, უჩინარი რომ ვყოფილიყავი. 

– რატომ? 

მხრებს ვიჩეჩ. მინდა, ვუპასუხო, მაგრამ სათქმელი ძალიან ბევრი მაქვს და სიტყვები არ მყოფნის. 

ნელა მიქნევს თავს.  

– კარგი, მიხარია, რომ უჩინარი არ ხარ, ელი. ეს კლასი უშენოდ სულ სხვანაირი იქნებოდა. 

ვუყურებ და ვაცნობიერებ, რომ აქამდე მასწავლებლისთვის თვალებში არ შემიხედავს, მუცელზე ვაშტერდებოდი 

ხოლმე, სანამ მიხსნიდნენ, რა შემეშალა. 

ყურადღებით წაიკითხეთ 15.1 – 15.5 დავალებების პირობები. თქვენი აზრი წარმოადგინეთ ნათლად, მკაფიოდ და 
დასაბუთებულად. მსჯელობა უნდა იყოს ლოგიკურად ჩამოყალიბებული და სალიტერატურო ენის ნორმების მიხედვით 
გამართული.  

 

 

(2) 15.1. ელი I ეპიზოდში ხატავს მერხზე, II-ში – ბლოკნოტში. 

ა) I ეპიზოდი – „წრეებს ვხატავ, ზემოთ – მოზრდილებს, ქვემოთ კი – პატარებს. ტორნადოს ჰგავს. ნეტა ჩემი შინაგანი 

სამყაროს დახატვა ხომ არ მინდა?“... 
 

ბ) II ეპიზოდი – „დიდ, სამგანზომილებიან კუბს ვხატავ, რომელსაც შავად ვაფერადებ“. მისტერ დენიელსის შეკითხვაზე, 

თუ რა დახატა, ელი უპასუხებს, რომ ეს ბნელი ოთახია. 
 

აირჩიეთ ერთ-ერთი პასაჟი და იმსჯელეთ, რას გულისხმობს ამ კონკრეტულ ფრაგმენტში ავტორი. სცადეთ თქვენ მიერ 

შერჩეული ნახატის ინტერპრეტირება. როგორ ახასიათებს ის ელის? 

 

 

(2) 15.2. ელის სიტყვები არ ჰყოფნის მისტერ დენიელსის ბოლო შეკითხვაზე პასუხის გასაცემად, თუმცა სათქმელი ბევრი 

აქვს... იმსჯელეთ, რა შეიძლებოდა ყოფილიყო ელის სათქმელი. 

(2) 15.3. იმსჯელეთ, რას გულისხმობს მისტერ დენიელსი ფრაზაში: „ეს კლასი უშენოდ სულ სხვანაირი იქნებოდა.“ 

 

 

 

(2) 15.4. იმსჯელეთ, რა განსხვავებაა მისის ჰოლსა და მისტერ დენიელსს შორის, პრობლემების გადაწყვეტასთან 

დაკავშირებულ მათს მიდგომებს შორის. ჩამოთვალეთ რამდენიმე მახასიათებელი და თითოეულის დასასაბუთებლად 

მოიყვანეთ ტექსტიდან სათანადო არგუმენტები.      

 

 

 

(2) 15.5. გააანალიზეთ II ნაწყვეტის ბოლო წინადადება - “ვუყურებ და ვაცნობიერებ, რომ აქამდე მასწავლებლისთვის 

თვალებში არ შემიხედავს, მუცელზე ვაშტერდებოდი ხოლმე, სანამ მიხსნიდნენ, რა შემეშალა.” იმსჯელეთ, რა დასკვნის 

გამოტანის საფუძველს გვაძლევს ის. 

გაიაზრეთ 15.6. – 15.7. დავალებების პირობები და თითოეული შეკითხვის სავარაუდო პასუხებიდან აირჩიეთ ის 
ვარიანტი, რომელიც მართებულია მოცემული ტექსტის მიხედვით.  
 
 
 
 
(1) 15.6. ქვემოთ ჩამოთვლილთაგან რომელი არ არის მართებული?  
 
მისტერ დენიელსი მოსწავლეებს ასე მიმართავს: „ფანტასტიკურებო“, რადგან: 
   

ა) სურს, ბავშვებს გაუჩინოს განცდა, რომ ყოველი მათგანი უნიკალურია;  

ბ) დარწმუნებულია, რომ ყველა ბავშვი შემოქმედებითი უნარის მქონე და ფანტასტიკურია; 

გ) სურს, ბავშვებს ჩამოუყალიბდეთ საკუთარი თავის მიმართ პოზიტიური დამოკიდებულება; 

დ) დარწმუნებულია, ამ მიმართვით ბავშვებს აგრძნობინებს საკუთარი თავისა და თითოეულის მნიშვნელოვნებას.  

(1) 15.7. შემოთავაზებული ნაწყვეტები არის მოთხრობიდან „თევზი ხეზე“. ეს სახელწოდება მომდინარეობს ალბერტ 

აინშტაინის გამონათქვამიდან: „ყველა თავისებურად გენიალურია, მაგრამ თუ თევზის შესაძლებლობებს იმის მიხედვით 

განსჯი, ხეზე ასვლა შეუძლია თუ არა, ის დაიჯერებს, რომ სულელია“. 
 

ქვემოთ ჩამოთვლილთაგან რომელი ინტერპრეტაცია არ შეესაბამება ამ ნაწყვეტებში გადმოცემულ ამბავსა და აინშტაინის 

გამონათქვამს? 
 

ა) წლების განმავლობაში ელი თევზის მდგომარეობაშია, რომელსაც ხეზე ასვლა არ შეუძლია, თუმცა მოსვლისთანავე მისტერ 

დენიელსის ყურადღება გადადის იმაზე, რაც ელის უკეთ გამოსდის; 

ბ) მისტერ დენიელსის მოსვლამდე ელის განსაკუთრებულ უნარებს ვერც მასწავლებლები აცნობიერებენ, ვერც ბავშვები და 

ელიც თავს გრძნობს თევზის მსგავსად, რომელსაც ხეზე ასვლა არ შეუძლია და მას თავი სულელი ჰგონია; 

გ) თევზს არავინ ასწავლა ხეზე ასვლა, მისტერ დენიელსის დახმარებით კი ელის აქვს შესაძლებლობა, ისწავლოს წერა-

კითხვა და დაძლიოს არასრულფასოვნების კომპლექსი; ნებისმიერი უნარის შეფასებისას მნიშვნელოვანია ადეკვატური 

კრიტერიუმების შერჩევა;  

დ) ბავშვის შესაძლებლობებზე არ უნდა ვიმსჯელოთ იმის მიხედვით, რა არ შეუძლია მას, უნდა მოვძებნოთ მისი 

განსაკუთრებული ნიჭი, უნარი, რომელიც მას თვითგამოხატვაში დაეხმარება.   

16. წაიკითხეთ ლელა სამნიაშვილის ლექსი „გოგონა ველოსიპედზე“ და შეასრულეთ 16.1. – 16.3. დავალებები: 

 

რა არის ქვეყნად უფრო ლამაზი, 

ვიდრე გოგონა ველოსიპედზე –  

მიქრის და ქარი ქერა თმაში ისე ფრიალებს, 

თითქოს არ არის სამყაროში სადარდებელი, 

და მსუბუქია თხელი ტერფით პედლის ტრიალი. 

გზის გადაღმა კი – 

რკინის ყალიბს – მატარებელი – 

ურტყამს ბორბლების დაფდაფებით, მეტალის მარშით. 

და მიჰყავს ქალი, ვისაც ქარი გასთავებია 

წარსულში, გზაში, მომავალში, 

სურვილში, თმაში. 

 

 

(1) 16.1. განმარტეთ, რა მხატვრული ფუნქცია აქვს ლექსში ქარს.  

 

(2) 16.2. გაიაზრეთ სამი მეტაფორა – „რკინის ყალიბი“, „ბორბლების დაფდაფები“, „მეტალის მარში“. განმარტეთ, რაზე 

მიანიშნებს ისინი და იმსჯელეთ, რა მხატვრული ფუნქცია აქვს მათ ლექსში. 

 

(2) 16.3. იმსჯელეთ, რა არის პოეტის მთავარი სათქმელი; განაზოგადეთ ლექსში წამოჭრილი პრობლემა. 

აკადემიური უნარები 

წაკითხულის გააზრება 
 

ყურადღებით წაიკითხეთ და გაიაზრეთ ტექსტი. თითოეული შეკითხვის სავარაუდო პასუხებიდან აირჩიეთ ის 
ვარიანტი, რომელიც მართებულია  მოცემული ტექსტის მიხედვით. 

ამა თუ იმ შეკითხვის გაცნობის შემდეგ მასზე პასუხის გასაცემად შესაძლებელია დაგჭირდეთ ტექსტთან 

დაბრუნება, შესაბამისი მონაკვეთის ხელახლა წაკითხვა და კვლავ შეკითხვაზე გადასვლა. ამას გაგიადვილებთ 

როგორც ტექსტის, ასევე, თითოეული შეკითხვის ბოლოს მოცემულ სათანადო აღნიშვნებზე „დაწკაპუნება“. 

რატომ ხდება ხოლმე, რომ ახალი ინფორმაცია ბავშვის გონებაში ზოგჯერ ,,ჩაიბეჭდება“, ზოგჯერ კი თითქოს არც 

მოუსმენია, ისე მიეცემა დავიწყებას? ამ შეკითხვაზე პასუხი შესაძლოა მუშა მეხსიერების თავისებურებებში ვეძიოთ. მუშა 

მეხსიერება არის მოცემულ მომენტში მოქმედი სისტემა, რომელიც ინფორმაციის მიღებისთანავე ამ ინფორმაციის 

გონებაში შეჩერებასა და ამოცანის შესაბამისად მის გამოყენებაზეა პასუხისმგებელი. ის საშუალებას გვაძლევს, მივიღოთ 

გადაწყვეტილებები,  ჩავერთოთ საუბარში და გადავჭრათ პრობლემები. ამ ტიპის მეხსიერება გავლენას ახდენს სწავლის 

ბევრ ასპექტზე, მათ შორის – მითითებების გაგებასა და წაკითხულის გააზრებაზე. სუსტი მუშა მეხსიერების მქონე 

ბავშვები ხშირად ნაკლებად წარმატებულები არიან სკოლაში.  

თუკი ბავშვს რამდენიმე მითითებას ერთდროულად მივცემთ, მიუხედავად იმისა, რომ გვისმენს და 

კონცენტრირებულია, შეიძლება ვერ შეასრულოს, რადგან მისი მუშა მეხსიერება გადაიტვირთა. კვლევებით დადგენილია, 

რომ ზრდასრულ ადამიანს ერთდროულად ოთხნაწილიანი ინფორმაციის შენარჩუნება და გადამუშავება შეუძლია, 

ბავშვებს, როგორც წესი, უფრო ნაკლების. ცხადია, არსებობს ინდივიდუალური და ასაკობრივი განსხვავებები. რადგან 

მუშა მეხსიერების მოცულობა შეზღუდულია, ახალი ინფორმაციის აღქმისას, ჩვენ ვამცირებთ ამ ინფორმაციის 

მოცულობას ძველთან, უკვე ნაცნობთან დაკავშირების გზით.  მაგალითად, თუ ბავშვმა უკვე იცის, რომ წყალი სხვადასხვა 

ტემპერატურაზე მიიღებს თხევად, მყარ და აირად ფორმას, მას წყლის ციკლის შესახებ სიახლის გაგებისას ნაკლები 

ინფორმაციის შენახვა და გადამუშავება მოუწევს. ამრიგად, გრძელვადიანი მეხსიერება საყრდენს წარმოადგენს მუშა 

მეხსიერებისთვის. 

ერთ-ერთი თეორიის მიხედვით, მუშა მეხსიერება შედგება სამი კომპონენტისგან: პირველი პასუხისმგებელია 

ვერბალური, მეორე ვიზუალური ინფორმაციის გადამუშავებაზე, ხოლო მესამე კომპონენტი კი აერთიანებს ამ ორი ტიპის 

ინფორმაციას და აორგანიზებს საპასუხო ქცევას. ამ მოსაზრებას ეფუძნება სასწავლო მასალების იმგვარად ორგანიზება, 

რომ ინფორმაცია არ მიეწოდოს მხოლოდ ვერბალური სახით და ვერბალურ ინფორმაციას, სასურველია, ახლდეს  

ვიზუალურად გამოსახული ინფორმაცია. ასე თავიდან ავიცილებთ მუშა მეხსიერების გადატვირთვას, რომლის 

შემთხვევაში ინფორმაციის დაკარგვის რისკი მაღალია.  

მუშა მეხსიერება მოიცავს ორ პროცესს – ახალი ინფორმაციის გადამუშავებასა და ამ ინფორმაციის შენარჩუნებას. 

ორივე პროცესის ერთდროულად წარმართვა რთულია, ამიტომ  ყურადღება  განუწყვეტლივ გადაერთვება ერთიდან 

მეორეზე – ჩვენ ვამუშავებთ ახალ ინფორმაციას და ვინარჩუნებთ მას მუშა მეხსიერებაში გადახალისების გზით. საკლასო 

ოთახში ბავშვებისთვის ახალი ინფორმაციის გადასამუშავებლად დამატებითი დროის მიცემა კარგი გამოსავალია მუშა 

მეხსიერების ფუნქციონირების გასაუმჯობესებლად, განსაკუთრებით მაშინ, თუ ეს ახალი ინფორმაცია მათთვის 

მარტივად გასაგები არ არის.  

მუშა მეხსიერების ფუნქციონირების თავისებურებების გააზრება მნიშვნელოვანია, რათა გავიგოთ, თუ რა ხდება 

ბავშვის გონებაში სწავლის პროცესის დროს. შესაბამისად, ის საუკეთესო გზამკვლევია ბავშვის სწავლის პროცესის 

მხარდასაჭერად.  

(1) 17. რა არის პირველი აბზაცის ფუნქცია?  

 

ა) ახალი ინფორმაციის დამახსოვრების თანმდევი  სირთულეების გაანალიზება; 

ბ) მუშა მეხსიერების ფუნქციონირების სირთულეების განხილვა სწავლის სხვადასხვა ასპექტთან მიმართებით; 

გ) სწავლის პროცესის განმაპირობებელი ერთ-ერთი ფენომენის ძირითადი თავისებურებების გაცნობა; 

დ) გადაწყვეტილების მიღების, პრობლემის გადაჭრის უნარებისა და სწავლის პროცესის  კავშირის  ხაზგასმა. 

 

 

 

დაბრუნება ტექსტის I გვერდზე 

დაბრუნება ტექსტის II გვერდზე  

 (1) 18. მოსწავლე შესაძლოა ვერ გაუმკლავდეს მის წინაშე დასმულ ამოცანას მუშა მეხსიერების გადატვირთვის გამო, თუკი: 

   

ა) ის ცოდნას ახალი ამოცანის გადასაჭრელად ვერ იყენებს; 

ბ) ის არ არის კონცენტრირებული და არ ისმენს ყურადღებით; 

გ) მისთვის მიწოდებული ახალი ინფორმაცია ასაკისთვის შეუსაბამოა;  

დ) მისთვის მიწოდებული ახალი მითითება რამდენიმე საფეხურისგან შედგება. 

 

 

 

 

დაბრუნება ტექსტის I გვერდზე 

დაბრუნება ტექსტის II გვერდზე  

(1) 19. მოსწავლემ უნდა დაიმახსოვროს ციფრთა რიგი. მან ციფრები დააჯგუფა რიცხვებად და ასე უფრო უკეთ დაიმახსოვრა. 

ჩამოთვლილთაგან რომელი სტრატეგია გამოიყენა მოსწავლემ? 

 

ა) შეამცირა ახალი ინფორმაციის მოცულობა; 

ბ) ყურადღება გადართო ვიზუალურ ინფორმაციაზე; 

გ) გაზარდა ყურადღების  კონცენტრაციის ხანგრძლივობა;  

დ) შეამცირა ახალი ინფორმაციის დამახსოვრების დრო. 

 

 

 

დაბრუნება ტექსტის I გვერდზე 

დაბრუნება ტექსტის II გვერდზე  



 

  1 2 3  4 5 6 7 8 9 10 11 12 13 14 15   16 17 18 19 20 21 22    

      

(1) 20. ჩამოთვლილთაგან რომელი შემთხვევა არ გამოდგება მუშა მეხსიერების გადატვირთვისას დაშვებული შეცდომის 

საილუსტრაციოდ?  

 

ა) ზეპირი ანგარიშისას შუალედური მონაცემის დაკარგვის გამო შეცდომის დაშვება; 

ბ) სხვისი კარნახით წინადადების ჩაწერის დროს შეცდომის დაშვება; 

გ) ტელეფონის ნომრის არასწორად დამახსოვრება; 

დ) კითხვის დროს სტრიქონის დაკარგვა. 

 

 

 

დაბრუნება ტექსტის I გვერდზე 

დაბრუნება ტექსტის II გვერდზე  

(1) 21. ქვემოთ მოცემულია რეკომენდაციები ბავშვების სწავლის პროცესის მხარდასაჭერად. მათგან რომელი არ ეფუძნება 

მუშა მეხსიერების ფენომენის შესახებ ტექსტში მოცემულ ინფორმაციას?  

 

ა) ახალი ინფორმაციის მიწოდებამდე  გაუაქტიურეთ ბავშვებს ამ თემასთან დაკავშირებული ცოდნა; 

ბ) დამახსოვრების პროცესის გასაადვილებლად მიეცით ბავშვებს დასასწავლი ინფორმაციის სია; 

გ) ახალი ინფორმაციის მიწოდების შემდეგ მიეცით დამატებითი ,,ფიქრის დრო“ უკეთ გააზრებისთვის; 

დ) სიტყვიერად მიწოდებული ახალი ინფორმაცია შეავსეთ თემასთან დაკავშირებული ილუსტრაციებით. 

 

 

 

დაბრუნება ტექსტის I გვერდზე 

დაბრუნება ტექსტის II გვერდზე  

(9) 22. ანალიტიკური წერა  
გაეცანით მონაცემებს: 

 

➢ წიგნიერების საერთაშორისო კვლევაში წარმოდგენილი მონაცემების მიხედვით: 

 

▪ მოსწავლეთა 70%-ზე მეტს ასწავლიან მასწავლებლები, რომლებსაც ბოლო ორი წლის განმავლობაში გავლილი აქვთ 
წაკითხულის გააზრების უნარებისა და სტრატეგიების სწავლების ტრენინგი; 

▪ ქართველი მასწავლებლების დიდი ნაწილი აცხადებს, რომ ისინი იყენებენ მრავალფეროვან მიდგომებს და ელექტრონულ 
რესურსებს სწავლა-სწავლების პროცესში; 

▪ მოსწავლეების 80%-ზე მეტს მათი მასწავლებლები ინდივიდუალურად აწვდიან უკუკავშირს თითქმის ყოველ 
გაკვეთილზე. 

 
➢ მიუხედავად ზემოაღნიშნული კვლევის შედეგებისა, როგორც  PIRLS-ის, ისე PISA-ს  საერთაშორისო კვლევების 

მიხედვით, ქართველი მოსწავლეების მიღწევები წიგნიერებაში კვლავ საერთაშორისო საშუალო მონაცემზე დაბალია.    

 

გაიაზრეთ წარმოდგენილი მონაცემები და იმსჯელეთ: 

➢ რა ხასიათის პრობლემა იკვეთება წარმოდგენილ საილუსტრაციო მასალაში? 

➢ რა გამოწვევების წინაშე აყენებს საზოგადოებას ეს პრობლემა? 

➢ რა შეიძლება დავსახოთ პრობლემის გადაჭრის გზად?  

მსჯელობის გასამყარებლად მოიყვანეთ არგუმენტები და შესაბამისი მაგალითები. თხზულება უნდა შეიცავდეს, სულ მცირე, 120 სიტყვას.  

